
588 hitz

Asko hitz egin eta idatzi da G puntuaz, baina oraindik ezagutza mugatu samarra dauka jende askok gaiari buruz. Sexu harremanak eduki arren, G puntua aurkitu ez izanak kezkatzen duenik ere bada.

Plazeraren bideak

Sexua

Agurtzane Ormatza Imatz. 

Mila bederatziehun eta berrogeita hamarrean Ernest Grafenberg ginekologo alemaniarrak aurkitu zuen plazer puntu hori baginaren barruan. Horregatik deitzen da G puntua, haren omenez. Hura konturatu zen zelan hainbat emakumek, eremu hori estimulatuz gero, plazera sentitzen zuten. Garai hartan eta bolada luze batez, hainbat emakume horren bila aritu ziren; batzuek aurkitu zuten, eta beste batzuek ez. Segur aski, topatu zutenak pribilegiatu sentitu ziren, eta besteak, nahiko etsita, pentsatuz eurak ez zirela oso normalak. Urteak joan eta etorri, azken urte hauetan, G puntuaren oihartzuna atzera ere heldu zaigu gurera. Oraingoan ez bakarrik emakumeak, gizonak ere badabiltza puntuaren bila. 

Grafenberg jaunak aurkitu zuena gure gorputzean plazererako dagoen beste toki bat baino ez da. Hau da, gorputzaren gaitasuna izugarria da plazera eta mina sortzeko. Bakoitzak bizitzan zehar, bere esperientzien bitartez ikasten du zerk eragiten dion plazera eta zerk mina. Plazeraren eta minaren aferan desberdintasunak kontuan hartu beharko dira. Baita G puntua aztertzeko orduan ere. Emakume guztiek jakingo dute puntua non dagoen, baina horrek ez du esan nahi denek plazer bera edukiko dutenik. Emakume batzuek intentsitate askotako plazera edukiko dute, beste batzuek, beharbada, intentsitate askotako mina edo sentsaziorik ez. 

Harreman erotikoen eremuan garrantzitsuena izaten da zelan sentitzen diren bikotekideak. Hau da, zelako bizipenak dauzkaten, zelan ebaluatzen dituzten euren harreman erotikoa, zelako sentsazioek zeharkatzen dituzten euren gorputzak, zelako burutazioak dituzten... Erantzunek esango diete zer edo zer falta den, zer edo zer berria probatu gura duten, ase dauden ala ez. G puntua aurkitzeak eta igurtzeak, edo bestelako joko erotikoetan murgiltzeak ez du frogatuko erabateko harremanak dituzuen ala ez. 
Hori dena esanda, gura baduzu jakin non dagoen eta zuon erotikarako ikerkuntza sailan atal berri bat sortu, hona hemen G puntuaren bide bat. 

Jakiteko non dagoen G puntua ezinbestekoa izango da lasai egotea, presio gabe. Hori ikerketan eta jolasean ibiltzeko jolasa baino ez da eta. Beharbada batek besteak baino gehiago nahiko du bera hastea eta geroxeago bikotekideari irakastea. Baina igual ez. Galdetzea besterik ez dago. 
Eroso eta argiarekin 

Leku eroso bat aurkitu, eta zure edo zuon intimitatean murgiltzeko biluzi: 

Hankak zabalik dena ondo ikusteko, ispiluak ere laguntzen du. Astiro eta arnasa lasaitasunez hartuz, sartu atzamar bat bagina barruan. Sartzerakoan nabarituko duzu zelakoak diren baginako muskuluak: bigunak, umelak, malguak, biribilak eta luzeak, leunak... Sentituko duzu zelan atzamarra harrapatzen duten, zure atzamarraren forma hartzen duten. Hor geratu ea zelako sentsazioak eta sentipenak dituzun. Saiatu bagina uzkurtzen eta askatzen, atzamarra estutzen eta askatzen. Ea zelako sentipenak dituzun! Bagina barrutik ez badago oso lubrifikatua edo sikatzen badoa, eskura eduki baginan erabiltzeko lubrikante bat, atzamarrean eta bagina barruan ipintzeko. Bidea errazteko. 

Gura duzunean atzamarra kako forman ipini eta puntarekin ukituko duzu baginaren aurrealdean eta goian dagoen zati bat, juxtu puxikaren azpitik dago. Eta pubiseko hezurretik bi zentimetrotara. Hortxe dago G puntua! Ukitzerakoan nabarituko duzu zelan bertoko ehuna desberdina dela, zimurtsuagoa. 

Laztandu tokitxoa oso astiro eta leun, hasieran ez da oso erosoa; beraz, behar duzun erritmoa, abiadura eta presioa lortu arte denbora apur bat darama. Hortxe geratu sentitu arte sentsazioak, ea gero eta plazergarriagoak diren ala kontrakoak. Ez baduzu inolako plazerik sentitu edo mina sentitu baduzu, leundu laztana deserosotasuna kendu arte. 

Emakume batzuek txizaren sentsazioa edukiko dute, lasai txizarik ez da agertuko eta. Baina beharbada eremu hori marruskatzearekin andrazkoaren eiakulazioa gerta liteke. Hau da orgasmoa baino lehenago edota orgasmoarekin bat datorren isurketa. Beraz, lasai! 

Erotikaren ikerketan gorputza ardatza da, eta gorputza gu geu gara! 

